
B9-0000/2021

Riżoluzzjoni tal-Parlament Ewropew dwar il-protezzjoni tat-trobbija tal-bhejjem u tal-
ilpup fl-Ewropa
(2021/2972(RSP))

Il-Parlament Ewropew,

– wara li kkunsidra l-komunikazzjoni tal-Kummissjoni tal-20 ta' Mejju 2020 intitolata
"Strateġija tal-UE għall-Bijodiversità għall-2030: Inreġġgħu n-natura lura f'ħajjitna"
(COM(2020)0380),

– wara li kkunsidra r-riżoluzzjoni tal-Parlament Ewropew tad-9 ta' Ġunju 2021 dwar "L-
Istrateġija tal-UE għall-Bijodiversità għall-2030: Inreġġgħu n-natura lura f'ħajjitna"
(P9_TA(2021)0277),

– wara li kkunsidra r-riżoluzzjoni tal-Parlament Ewropew tal-15 ta' Novembru 2017 dwar
"Pjan ta' Azzjoni għan-natura, in-nies u l-ekonomija" (2017/2819(RSP),

– wara li kkunsidra l-mistoqsijiet lill-Kummissjoni u lill-Kunsill dwar il-protezzjoni tat-
trobbija tal-bhejjem u tal-ilpup fl-Ewropa (O-00000/2021 – B9-0000/2021),

– wara li kkunsidra l-Artikoli 136(5) u 132(2) tar-Regoli ta' Proċedura tiegħu,

A. billi xi speċijiet li huma deżinjati bħala li jeħtieġu protezzjoni speċjali fid-Direttiva dwar il-
Ħabitats, b'mod partikolari l-lupu, f'xi reġjuni tal-Ewropa kisbu stat ta' konservazzjoni
favorevoli u għalhekk jistgħu jqiegħdu f'periklu lil speċijiet selvaġġi oħra u lill-annimali
domestiċi, u b'hekk jiddisturbaw il-bilanċ naturali tal-ekosistema;

B.  billi l-ilpup juru mobbiltà għolja peress li jaqsmu l-fruntieri, u joriġinaw minn reġjuni fejn
l-istat ta' konservazzjoni tagħhom huwa favorevoli għal reġjuni fejn għadhom ikklassifikati
bħala li jeħtieġu protezzjoni stretta, u dan jagħmilha diffiċli għall-aħħar li jittieħdu miżuri
għad-difiża tal-popolazzjoni rurali u tal-annimali domestiċi tagħhom;

C. billi l-annimali domestiċi, b'mod partikolari dawk f'sistemi miftuħa ta' mergħat, qed
jitqiegħdu f'riskju bil-preżenza dejjem tikber tal-ilpup, speċjalment f'reġjuni muntanjużi u
b'popolazzjoni skarsa, filwaqt li, f'żoni rurali b'aktar densità tal-popolazzjoni, il-preżenza
tal-ilpup jista' jkollha impatti negattivi fuq l-iżvilupp sostenibbli, f'dak li jirrigwarda kemm
l-agrikoltura tradizzjonali u kemm it-turiżmu;

D. billi l-miżuri ta' prevenzjoni biex jiġu evitati kunflitti ta' koeżistenza wrew li mhumiex
effettivi biżżejjed u l-pagamenti ta' kumpens spiss ma jiksbux kumpens sħiħ għad-dannu
mġarrab, u dan ifisser li l-preżenza tal-ilpup jista' jkollha impatt fuq il-vijabbiltà tal-biedja;

1. Jisħaq fuq il-ħtieġa li ċerti żoni tal-bijodiversità jiġu ġestiti biex ikun hemm żvilupp
bilanċjat tal-ispeċijiet kollha;

2. Ifakkar fir-responsabbiltà tal-Kummissjoni li tivvaluta l-progress fil-kisba ta' stat ta'
konservazzjoni għall-ispeċijiet reġjun b'reġjun u li tadattah jekk jintlaħaq l-istat ta'
konservazzjoni mixtieq, bil-għan li jiġu protetti l-bhejjem; jistieden lill-Kummissjoni
tirrikonoxxi li l-istat ta' konservazzjoni tal-lupu issa huwa favorevoli f'diversi reġjuni fejn
għadu kklassifikat bħala fil-bżonn ta' protezzjoni stretta;

3. Iqis li huwa neċessarju li l-Kummissjoni tadatta t-terminoloġija li tiddefinixxi
popolazzjoni ta' speċi speċifika jekk dik l-ispeċi turi mobbiltà għolja billi taqsam b'mod
regolari l-fruntieri ta' diversi reġjuni, kif inhu l-każ għal-lupu, b'mod partikolari f'termini
tal-istabbiliment ta' popolazzjonijiet fl-UE kollha;

4. Jistieden lill-Kummissjoni tirrikonoxxi l-ħtieġa li jkun hemm involviment aktar attiv tal-
atturi reġjonali u lokali u l-kooperazzjoni bejn ir-reġjuni u fil-livell transfruntier, u b'hekk
dawn jingħataw il-flessibbiltà meħtieġa biex ikunu jistgħu jittieħdu azzjonijiet konkreti
f'reġjuni partikolari li jistgħu jsolvu b'mod effettiv il-kunflitti ta' koeżistenza;

5. Jistieden lill-Kummissjoni u lill-Istati Membri jieħdu miżuri konkreti bil-għan li
jindirizzaw il-problemi u b'hekk jissalvagwardjaw l-iżvilupp sostenibbli taż-żoni rurali u
tal-agrikoltura lokali, b'mod partikolari rigward prattiki agrikoli tradizzjonali, bħalma
huwa l-pastoraliżmu;

6. Jistieden lill-Kummissjoni u lill-Istati Membri jidentifikaw possibbiltajiet ta'
finanzjament adegwati barra l-PAK, biex jiżguraw il-koeżistenza ta' karnivori kbar u
prattiki sostenibbli tat-trobbija tal-bhejjem mingħajr ma jillimitaw l-għanijiet ġenerali tal-
PAK tal-UE;

7. Jagħti istruzzjonijiet lill-President tiegħu biex jgħaddi din ir-riżoluzzjoni lill-
Kummissjoni u lill-Kunsill.


